
KONTROL MOZIOA

LOIOLAKO KUARTELAK HUSTU
BEHARRA DELA-ETA

Amaia Almirall Lopez de Luzuriaga EH BILDU udal taldeko zinegotziak,
Udalbatzaren  Organo  Araudiko  98.  artikulua  oinarri,  mozio  hau  aurkezten  du,
Udalbatzan  azter  dadin.  Mozioa  2017ko  urtarrilaren  16an  Lurralde  Garapen  eta
Planifikazio Batzordean aztertutako interpelazioaren ondorioa da.

JUSTIFIKAZIOA

2015eko  abenduaren  22an  Donostiako  Udalbatzak  2016ko  Aurrekontuen
Egitasmoaren  eztabaida  egin  zuen.  EH  Bildu  udal  taldeak  egitasmoari  eginiko
zuzenketa batean oinarrituta, edukirik gabeko zuzenketa bat adostu eta onartu zen
honako termino hauetan:

“3.  Loiolako kuartelak, Espainiako poliziaren eraikina Amara Zaharrean, eta
Lore-Toki behortegia 
-  Berrestea  Donostia  hiriaren  interesekoa  dela  erostea  egun  Armadak
erabiltzen  eta  Defentsa  Ministerioarenak  diren  instalazioak,  Loiolako
Kuartelak  deritzenak,  bai  eta  Amara  Zaharrean  polizia  espainiarraren
egoitzak okupaturiko lursaila ere,  hartara, gune horiek guztiak erabili  ahal
izateko  Donostian  etxebizitzen  parke  publiko  finkoa  egiteko  premiazko
beharrari irtenbide proaktiboa emateko, eta, hortaz, beharrezko negoziazioei
ekiteko eskatzea.
- Adieraztea Donostiako Udalaren interesekoa dela Gobernu Zibila izeneko
eraikina, udal ekipamendutzat erabiltzeko, Amarako auzotarrek, Donostiako
kultur  eta  gizarte  eragileek  eta,  orokorrean,  donostiar  guztiek  erabili  eta
hartaz gozatzeko.
- Berrekitea Udalak Lore-Toki behortegiaren lurra benetan erosi ahal izateko
negoziazioei, aisialdi eta kirol gunetzat erabili ahal izateko.” 

2016ko hilabeteak joan ahala adosturiko lan hauen egoeraz galdetu dugu,
baina Udal  Gobernuak behin eta  berriz  erantzun zuen Espainiako exekutiboaren
egoera  zela-eta,  erantzunak  jasotzeko  ezintasuna  nabaria  zela.  Urtarrilean,  eta
Espainiako  Defentsa  ministro  berriak  eginiko  adierazpenek  egoera  kezkagarria
iragartzen  zutelakoan,  berriz  ere  ekimen  bat  aurkeztu  genuen  batzorde  honetan
bertan. Otsailean alkateak berak agerraldiaren bidez informazioa berritu zuen, eta

ondorioztatu ahal izan genuen kuartelak mugitzekotan, oraindik ere aukerak baino
baldintzak besterik ez daudela.

Martxoaren 17an EAJ-PNVk mozio bat  aurkeztu zuen Espainiar  Estatuko
Senatuan, kuartelak mugitzeko arrazoiak azaldu eta elkarrizketak eskatzen zituena,
apirilaren 19ko Defentsa Batzordean landu behar zena. Apirilaren 11n EAJ-PNVk
erretiratu egin zuen mozioa eta apirilaren 20an Estatuko aurrekontuak onartu ziren.
Horiek  horrela,  gaia  bide  onean  egon  ote  zitekeen  galdetu  genion  alkateari
maiatzean, baina ondorioztatu genuen Loiolako kuartelek okupatzen dituzten lurrak
berreskuratzetik urrun gaudela. 

Batetik,  Urumean  egin  behar  diren  interbentzio  garrantzitsuek,  oztopo
hidraulikoak  ezabatzeko,  Espainiar  Estatuko  Armadaren  borondatearen  mende
jarraituko dute,  bai  kurbako lurrei  dagokienez,  bai  zubiari  dagokionez.  Bestetik,
espazio horretan Babes Ofizialeko Etxebizitzak egiteko aukera kolokan izatea ez da
notizia  ona,  lur  eraikien  gainean hazteko helburua  nabarmen mugatuta  geratuko
baita.

Horiek horrela, hauxe da gure MOZIOA: 

1,-  Udalbatzak  eskatzen  dio  Udal  Gobernuari  harremanetan  jartzeko  Defentsa
Ministerioarekin eskatzeko Loiolako Kuartelak hustu eta Donostiako Udalaren esku
utz ditzatela, bertan baitu Donostiak Babes Ofizialeko Etxebizitzen promozioa egin
beharra.

2,-  Udalbatzak  eskatzen  dio  Udal  Gobernuari  harremanetan  jartzeko  Defentsa
Ministerioarekin  eskatzeko  Loiolako  Kuartelak  hustu  bitartean,  Donostiako
Udalaren esku utz ditzatela Urumeako oztopoak ezabatzeko beharrekin loturik diren
lur edo elementu guztiak, horien kudeaketa erraztu eta azkartze aldera.

Donostian, 2017ko ekainaren 22an

Amaia Almirall Lopez de Luzuriaga
EH Bildu udal taldeko zinegotzia

